      Айгерим Кабышева


(Астана, Қазақстан)

ҚАЗАҚТАРДЫҢ БОСАНУҒА БАЙЛАНЫСТЫ ДӘСТҮРЛІ ЖӨН-ЖОРАЛҒЫЛАРЫ МЕН РӘСІМДЕРІ

Қай  халықта болсын отбасы құрған соң балалы болуды арман етеді. Сол сияқты қазақ халқы да бала мәселесіне ерекше көңіл бөлген. Осыған байланысты көптеген мақал-мәтелдер, қанатты сөздер, өлеңдер, түрлі шығармалар арналып келеді. Мысалы, «ұрпақ жалғастығы», «отбасы тірегі», «балалы үй базар», «адам ұрпағымен мың жасайды» т.б. сөздерді көп естіп өстік. Қазақ отбасында дені сау бала дүниеге келіп, оның отбасының бір мүшесіне айналуына ері мен әйелі, келіннің енесі, жақын-туыстары бұл үрдіске белсене араласқан. Қазақтарда бала тәрбиесі құрсақтан басталады деп, жас келіннің бойына бала біткеннен бастап енесі оны өз қамқорлығына алып, оны пәле-жаладан, тіл-көзден сақтау шараларын жасай  бастайды. Абысын-ажын, ауыл әйелдерін жинап «құрсақ» тойын өткізеді. Мұны «құрсақ шашу» деп те атайды. Өйткені оған жиналған әйелдердің әрқайсысы шашуларын әкеліп, келіннің үстіне шашады. Өмір тәжірибесі мол қарт  аналар жас келінге білгендерін айтып,  екіқабат кездегі әртүрлі құбылыстарға шыдамдылықпен қарауға үйретеді.
Тіл-көз тимесін деп молдаға дұға жаздырып, бойтұмар жасап береді. Оны былғарыға тігіп, бау тағып мойнына салып жүреді. Немесе ылғи үстінде жүретін киімінің омырауының астыңғы жағынан қадап қояды. Жетісу төңірегінде жеті ұсақ тасты тұмарша етіп шүберекке тігіп шолақ жең камзолының желкесіне астыңғы жағынан көзге түспестей етіп жапсыра тігіп қояды. Бұл да тіл-көзден сақтау шарасы. «Тіл-көзің тасқа» деген қарғыс осыған байланысты.

Түн қараңғысында екі қабат келіншекті далаға , қараңғы қораға шамсыз жалғыз жібермейді, үйде ері жоқта бір өзін жатқызбайды. Өйткені халық түсінігі бойынша қараңғыда есік алдында, қорада, тіпті кісі тұратын үйде жын-шайтан, пері, албастылар жүреді, олар жаңа түскен, аңқау жас келінге үйір келеді деп ойлаған. Бұлардың қастандығынан түрлі ауруларға шалдығып іштегі нәрестеге зақым келуі мүмкін деп ойлағандықтан жас келіншектің төсегінің іргесіне, жастығының астына темір қару қойғызады. Тіпті, жас келіннің отауына әр түрлі қару-жарақ, қамшы, балта, қасқырдың азуы, бүркіттің тұмсығын іліп қояды. Мұның бәрінен халық түсінігі бойынша жын-шайтан сескенеді[1,67-б.].

Халық түсінігі бойынша баланың кіндігі бұралып қалмау үшін әйел екі қабат кезінде, бақан, арқан аттамау керек, баланың бір мүшесі кем болып тумау үшін  іштегі бала қимылдағанша –жерігі қанғанша итке кет демеуі қажет деген ырымдар да бар.
Жүктілік және бұған байланысты әдет-ғұрыптардағы төрт түліктің функциясы ерекше. 

Аяғы ауыр әйелге қазақ арнайы қой сойып, «жерік асын» берген. Мұнда жерік асына тартылған табаққа да үлкен мән берілген. Егер аяғы ауыр әйел кексе болса оған жамбас, жас болса-асықты жілік , төс, ұлтабардан қосып, үстіне жаңа соққан болат кездік қойған. Еттің татымын ашты еткен. Аяғы ауыр әйелдің жерік асының табағына жоғарыдағы мүшелерді таңдауының өзіндік мағынасы бар. Төс –дәстүр бойынша күйеу баланың асы әрі құнарлылық культі, ұлтабар - "ұл туу үшін беріледі", асықты жілікті беру – «асық ойнайтын ер бала болсын» деп ырымдағаны. Пышақ –тіл көзден сақтаушы құрал. Ал еттің татымын ащы ету ер балаға арналуы. Қазақтардың наным-сенімінде жүкті әйелдердің құмары тәттіге көп жақын тартса, болашақта қыз табатындықты, ал егер ащыға тартса, ұл баланың болатындығына сенген. Әрине, бұлардың астарында симпатиялық магияның жатқаны айқын.
Жылқы түлігі өзге малға қарағанда өте талғампаз, таза келеді. Осының барлығы жылқыға ерекше қасиет беріп, оны сакралды ете түсіп, солай қабылдауына әкелген. Қазақтардың ұғымында осыдан келе, тек жылқы ғана емес, оның тері сіңген ат әбзелдері де магиялық күшке ие болады. Ертеректе толғақты тезірек шақырып, оның оңай болуы үшін, толғатқан әйелдің аузына жылқының қыл-шылбырын да салған. Ал, егер келіншектің айы-күні асып, босанбай жүріп алса, онда оған түрлі дене қимылдарымен қоса, жүрісі жайсыз атқа да мінгізген. Әрине мұнда физиологиялық тұрғыны да ертеректегі қазақтар жақсы білген.
Жылқыға қоса жылы райлы малдың бірі –қой. Қой мен оның дене мүшелері де қазақтардың наным-сенімінше қатты толғақ кезінде өзіндік сакралды күшке ие ретінде қаралған. Қатты толғақтың бетін қайтарудың , аман-есен босанудың келесі тәсілі «ақсарбас айту» , яғни ақсарбас қойды шалу болған. Маңғыстау алқабын кең көлемде зерттеген неміс ғалымы Р.Карутц еңбегінде былай деген: «...қазақтар қатты қиналып, босана алмай жатқан әйелдің қолына жаңа сойылған қойдың қанын жағады да, отқа қойдың құйрық майын тастап, оның қоңырсыған иісі шыққанша «құдайға» жалбарынып, түтініне қолын тосып, бетін сипайды»[4, 123-126 бб.].
Түйе түлігін де қазақ «төрт түліктің төресі», «қасиетті мал» деп босану кезеңіндегі қиын кездерде , қатты толғатқан әйел есін жия алмай жатқанда , онда оған «көзі қарайған албасты басты» деп оны аластату үшін жараған бураны әкеліп көрсеткен. «Жын-пері жоламасын» деп бураның қураған қу басының сүйегіне ақ байлап іліп те қоятын болған. Бураның басынан жын-пері, албасты қорқады деп сенген[4, 129 - б.].
Қазақ арасында кең тараған діни сенім бойынша  екі қабат әйел түйе етін жемеу керек. Түйе етін екі қабат кезінде жеген әйел 9 ай 9 күнде босанбай 12 ай көтереді деген де сенім болған. Түрлі биологиялық себептермен босану мерзімінің кешеуілдеуіне байланысты немесе анық мерзімінен жаңылған  әйелдерді  түйенің бауырынан не алдына өткізіп, оның тезірек босануына мүмкіндік туғызамыз деп ойлайтын. Осы сенімдерге байланысты келіндерінің аяғы ауыр кезінде оған түйе етін жегізбейтін[1, 68-б.]. Мұндағы наным-сенімдерден біз қазақтар үшін мал тек өсіп-өнудің ғана символы емес, сондай-ақ өсіп-өнудің стимуляторы болғандығын да байқаймыз.
Толғақ басталысымен ауылдың үлкен әйелдері шашуларын алып жиналады. Көрші әйелдер мен жақын абысындар үй шаруасын өз міндеттеріне ала бастайды. Толғақ үстіне келген кемпірлер шашу шашып, келіншек енесіне құтты болсын айтып, әйелдің қиналмай , тезірек босануын тілесіп жатады. Енесі дереу қазан көтеріп, сақтап жүрген жылы-жұмсағын салып, «жарыс қазан» асуға кіріседі, самаурынға шай қойылады, сүт пісіріледі. Үй ішіндегі әбдірелер ашылып, май , қаптың аузы ашылып құрт алынады. Арша тұтатылып толғатушы әйелдің басынан айналдырып аластайды. Етек жағынан күкірт түтетеді. Мұның бәрі толғатушы оп-оңай –әбдіре ашылған , тең шешілген, түйін тарқатылған тәрізді , шай қайнатым, сүт пісірім немесе ет асым уақытта , қазанмен жарыса тез босансын деген ниеттен туған әрекеттер [1, 69-б.].

Жүкті әйелдің толғағы басталған кезде  балгерлерді (бақсыларды) шақырады: олар толғақты жеңілдетуге септігін тигізеді, кейде олардың сәуегейлігі барлық жиналғандарды риза қылады[2, 105-б.]. Толғағы қыса бастаған жас келін көпті  көрген үлкен әйелдерді көмекке шақырады. Мұндай әйелдер өз ісін жетік біледі және қажет болған жағдайда көмек бере алады. Ауыр толғақтар сирек кездеседі. Әдетте қазақ әйелдерінің толғағы жеңіл өтіп, тез босанады. Нәрестенің әкесі толғақтың басы-қасында болмайды, керісінше жұбайының жан қиналысын көрмес үшін алыс жаққа кетіп қалады[3, 128-б.]. Кей қазақтар, әсіресе  Орал сыртқы ордасында ,  бүкіл көрші-қолаңды шақырады, бәрі жиналғаннан кейін, киіз үйдің керегелеріне арқан тартып, жүкті әйелді арқанға асылдырып, ілгері-кейін жүргізеді. Толғағы жеткен кезде қарулы әйелдердің бірі оны қаусыра құшақтап, баланың дүниеге келуін тездету үшін ішін басады. Егер  бір әйелдің күші жетпесе, тағы бірнеше әйелді көмекке шақырады немесе олардың орнына ер адам тұрады. Осы кезде келген әр адам көйлегінің етегімен босанатын әйелді үш рет қағып, «шық!» деп айтуы тиіс. Кей жерлерде босанар кезде қазақтар, мұндай әдет орыстарда да бар,әйелді арқанмен киіз үйдің шаңырағына байлап іліп қояды, осылай ілулі күйінде ол босанады; бәрі сәтті болса, жақсы, кейде оны әбден  қинауы мүмкін: ұрады, жұлмалайды, түрлі бәлені ішкізеді, оқытады, сөйтіп оның бойындағы албасты – мартуды шығарғысы келеді[2, 105-б.]. 


Толғатушы әйелдің қасында көбінесе ниеттес оның жанашырлары бірге болатын. Бала туысымен оны жерден көтеріп алу бірнеше балалы болған әйелге тапсырылады. Халық сенімі бойынша баланың  мінезі баланы жерден алғаш көтеріп алған адамға тартады деп есептеледі. Сондықтан жерден көтеруші  мүмкіндігінше өзінің жағымды мінезділігі, мейірімділігімен ағайынға жаққан әйел болу керек. Ол баланың ұл не қыз екенін айтып, сүйінші сұрайды. Баланың кіндігін кесетін адамды  шешенің өзі не енесі , күйеуі күн бұрын белгілеп қояды. Кейбір ауылдарда кіндік кесуге әбден машықтанған  тәжірибелі әйелдер де болады. Олар толғақ басталысымен кіндік байлайтын тарамыс пен кездігін әзірлеп дайын тұрады. Баласы тұрмай жүргендер кейде еркекке балтамен кестіретін де әдет болған. Кіндік кескен адам баланың кіндік шешесі деп аталынады[1, 71-б.]. Жаңа туған нәрестенің жолдасы көміліп тасталады, ал кіндігі жазылғанша ілініп қойылады, кейін ол да жерге көміледі. 


Босанған әйел екі-үш күн төсектен тұрмайды. Нәрестені екінші күні жуып, бесікке бөлейді. Анасы нәрестесін ұзақ уақыт, екі жыл және одан да көп мерзім емізеді. Нәресте    көзін ашқаннан кейін көп ұзамай оның атын қойған кезде әртүрлі ырым-жоралар немесе бала дүниеге келген күндегі айрықша оқиғалар мен белгілер ескеріледі[3, 129-б.]. Ал мұсылман аттарын көбінесе құранға қарап молдалар қоятын да, баланың құлағына азан шықырып жариялайтын[1, 83-б. ]. 

 Қазақ халқының бала тәрбиесіндегі көңілге ең қонымдысы , бала келешегіне ең пайдалысы – айнала қоршаған ортаның үлгілі болуын көздейтіндігі шама-шарқы келгенше, өнерге, еңбекке, білімге , адамгершілікке, керек болған жағдайда ел қорғауға дағдыландыруға  байланысты қамқорлықтары деуге болады. Осындай ізгі мақсаттар, асыл арманға байланысты «ұлың ер жетсе, ұлы қылықтымен, қызың бой жетсе, қызы қылықтымен ауылдас бол», - деген мақал да қалыптасқан. Мұның өзі олардың балаға, оның тәрбиесіне көп көңіл  бөлетіндігінің айғағы  екені шынайы шындық[1, 85-б.]. Үлгілі  тәрбие, озат біліммен өскен бала да өз Отанына пайдасын тигізетін, патриот  азамат болары хақ.   

